
	Bybelstudie

Is die God van die Ou Testament ook die God van die Nuwe Testament?
Saamgestel deur: Harry van Huyssteen
www.matthew28.co.za




Eenheid in die Bybel – Die Swaard van die Woord
1. Inleidend:
Die Bybel verkondig die verlossingsboodskap van die Here aan die mens. Die Ou Testament voorspel die Messias, die Gesalfde en Dienaar van God, wat gaan kom en versoening tussen God en die mens bewerkstellig. ‘n Mens kan in elke boek van die Ou Testament die Messias, Jesus Christus, raaksien. Die Nuwe Testament getuig van die Wese van God, die Messias, wat op die aarde was en die verlossingsdaad volbring het deur aan die kruis te sterf en uit die dood op te staan. Die Nuwe Testament verkondig ook die feit dat dieselfde Messias weer sal terugkeer om dié wat Hom as persoonlike Verlosser aangeneem het, saam met Hom sal neem die ewigheid in.
Dit is duidelik dat daar slegs een God is wat hierdie waarheid aan die mens verkondig. Met ander woorde, dieselfde temas, prototipes, profesieë, voorstellings ensomeer word regdeur die Bybel, Ou Testament en Nuwe Testament, raakgesien omdat dit een Outeur is wat deur middel van mense die Woord daargestel het. Ons verwys dan na die eenheid in die Bybel.

Indien ‘n mens, byvoorbeeld, vir ‘n klomp mense (in afsondering) sou vra om onvoorbereid ‘n resep neer te skryf van hoe om roomys te maak, sal elkeen vir jou sy eie weergawe gee. Indien jy vir hulle sou vra watter roomys die lekkerste is, sjokolade, strawberry of vanilla, sal jy ook verskillende antwoorde kry. Dink nou hoe sou hierdie scenario vererger het indien jy dit vir die mense uit verskillende tydperke en geslagte sou vra!
Die Bybel is oor ‘n tydperk van meer as 1600 jaar geskryf. Veertig verskillende skrywers het tot die inhoud bygedra. Daar is 66 verkillende boeke in die Bybel. Hebreeus, Grieks en Aramees is gebruik met Asië, Europa en Noord-Afrika as plekke van oorsprong. 

Die skrywers van die Bybel was almal ook nog mense uit verskillende agtergronde. Kyk na die volgende feite:
· Moses was ‘n politieke leier

· Josua ‘n militêre generaal

· Salomo was ‘n koning

· Daniël was ‘n eerste minister

· Nehemia was ‘n skinker

· Amos was ‘n skaapboer

· Matteus was ‘n tollenaar

· Petrus was ‘n visserman

· Paulus was ‘n rabbi

Wat is die kans dat hierdie verskeidenheid een verhaal akkuraat sal vertel sonder dat daar nie een Outeur was wat leiding gegee het nie? Dit sluit in geskiedenis, eietyds, profeties en geestelik.

Die Eenheid in die Bybel word op baie verskillende maniere raakgesien. Die Eenheid (wat ons met ‘n hoofletter kan skryf) hou dan ook die Messiaanse realiteit vir ons in. met nader woorde, versoening met die Almagtige Skepper, die Here. Om net ‘n paar voorbeelde te noem van Eenheid wat ons kan raaksien regdeur die Bybel is as volg:
· Die Naam van God, die Here

· Die Lam
· Die Bruidegom en bruid

· Die Loot wat die Tempel gaan herbou

· Die Goeie Herder

· Strome lewende waters

· Die Rots

· Die Dienaar van God, die Seun van God en die Seun van die mens

· Die Swaard van die Gees

· Die Woord van God

· Die honderde Messiaanse profesieë
· Die Joodse kalender in konteks tot akkurate profetiese vervulling

· Lig vir alle nasies

· Die Gees van God

In hierdie studie word gekyk na die Swaard van die Gees.

2. Die Heilige Gees is die ware Outeur van die Bybel
Dit is onmoontlik vir soveel verskillende skrywers uit soveel verskillende tydperke, agtergronde, taalgroepe en kulture om dieselfde dinge oor geestelike sake te skryf tensy hulle deur God geïnspireer was tot hierdie foutlose weergawe wat ons vandag die Bybel noem. Die Heilige Gees, wat self van God en God is, net soos die Messias, het die outeurs van die Bybel gelei om te skryf en te getuig.
Petrus (Sefas) self getuig in 2 Petrus 1:20-21: “20Dít veral moet julle weet: geen profesie in die Skrif kan op grond van eie insig reg uitgelê word nie, 21want geen profesie is ooit deur die wil van ‘n mens voortgebring nie. Nee deur die Heilige Gees meegevoer, het die mense die woord wat van God kom, verkondig.”
Paulus getuig in 2 Korintiërs 12:1-4: “1Om te roem, het wel geen sin nie, maar terwyl dit dan nou moet, kom ek by gesigte en openbarings wat die Here gegee het. 2Ek ken ‘n man wat aan Christus behoort. Veertien jaar gelede is hy weggeruk tot in die derde hemel. Of dit met die liggaam was of sonder die liggaam, weet ek nie, net God weet dit. 3-4Ek weet ook dat hierdie man weggeruk is na die paradys toe. Of dit met die liggaam was of sonder die liggaam, weet ek nie, net God weet dit. Daar het hy woorde gehoor wat ‘n mens nie kan of mag uitspreek nie.”
In Galasiërs 1:11-2:2 getuig Paulus ook as volg: “2:11Dit moet julle goed besef, broers: die Evangelie wat ek verkondig, is nie deur ‘n mens uitgedink nie. 12Ek het dit ook nie van ‘n mens ontvang of by ‘n mens geleer nie. Inteendeel, Jesus Christus het dit in ‘n openbaring aan my gegee. 13Julle het immers gehoor van my optrede toe ek destyds nog ‘n aanhanger van die Joodse leer was. Ek het die kerk van God tot die uiterste vervolg en dit probeer uitroei. 14En in die Joodse leer het ek onder my volksgenote bo baie van my leeftyd uitgestyg, want ek was ‘n fanatieke yweraar vir die oorgelewerde leer van my voorvaders. 15Maar God het my al voor my geboorte vir Hom afgesonder, en Hy het my in sy genade geroep. Toe Hy in sy goedheid besluit het 16om sy Seun aan my te openbaar sodat ek die Evangelie oor Hom onder die heidennasies sou verkondig, het ek nie dadelik daarna mense geraadpleeg 17of Jerusalem toe gegaan na dié wat al voor my al apostels was nie. Nee, ek is Arabië toe, en daarvandaan het ek teruggekom Damaskus toe. 18Eers drie jaar later het ek Jerusalem toe gegaan om met Sefas kennis te maak, en ek het twee weke by hom gebly. 19Van die ander apostels het ek niemand ontmoet nie behalwe Jakobus die broer van die Here. 20Wat ek aan julle skrywe, is nie leuens nie – God is my getuie.”
Hebreërs 2:1-4: “1Om hierdie rede moet ons soveel kragtiger vasgryp aan wat ons gehoor het, sodat ons nie dalk wegdrywe nie. 2As die woord wat deur engele gepraat is, bindend was, en elke oortreding en ongehoorsaamheid regmatig gestraf is, 3hoe sal ons dan ontkom as ons so ‘n groot saligheid verontagsaam het? Hierdie saligheid is immers deur die Here verkondig, deur wie dit sy oorsprong het, en is aan ons bevestig deur die wat dit gehoor het. 4Daarby het God ook saam getuig deur tekens en wonders en ook deur allerhande kragtige dade en gawes van die Heilige Gees, soos Hy dit toebedeel het volgens sy wil.”
Jesus se Eie woorde in Johannes 5:31-32: “31’As net Ek oor Myself getuig, is my getuienis nie geldig nie. 32Daar is ook Iemand anders wat oor My getuig, en Ek weet dat die getuienis wat Hy oor My aflê, waar is.’”
Kyk wat sê Jesus aan die ongelowiges in Johannes 5:39: “39Julle ondersoek die Skrif, omdat julle dink dat julle die ewige lewe daarin kry. En dit is juis die Skrif wat oor My getuig. 40Tog wil julle nie na My toe kom sodat julle die lewe kan kry nie.”
3. Die Swaard van die Gees

Ongeveer 571 jaar voor Christus skryf Esegiël: Esegiël 33:4-5: “4as dan iemand die geluid van die basuin hoor, maar hom nie laat waarsku nie, en die swaard kom en neem hom weg, dan is sy bloed op sy hoof. 5Hy het die geluid van die basuin gehoor, maar het hom nie laat waarsku nie: sy bloed is op hom. Maar as hy hom laat waarsku, dan red hy sy siel.”(53 vertaling).
Ongeveer 720 jaar voor Christus skryf Jesaja: Jesaja 49:1-2: “1Luister na My, eilande, gee aandag, nasies wat ver is! Die Here het my voor geboorte al geroep; toe ek nog in my moeder se liggaam was, het Hy my op my naam genoem. 2Hy het my mond soos ‘n skerp swaard gemaak, my in die skaduwee van sy hand verberg, Hy het my ‘n skerp pyl gemaak en my in sy pylkoker weggesteek. 3Hy het vir my gesê: Jy is my dienaar, jy is Israel, deur jou maak Ek my mag bekend.”
Efesiërs 6:11-17 staan geskrywe: “11Trek die volle wapenrusting aan wat God julle gee, sodat julle op julle pos kan bly ondanks die listige aanslae van die duiwel. 12Ons stryd is nie teen vlees en bloed nie, maar teen elke mag en gesag, teen elke gees wat heers oor hierdie sondige wêreld, teen elke bose gees in die lug. 13Trek daarom die volle wapenrusting aan wat God julle gee, sodat julle weerstand kan bied in die dag van onheil en, nadat julle die stryd tot die einde toe gevoer het, nog op julle pos kan bly staan. 14Bly dan op julle pos, toegerus met die waarheid as gordel om julle heupe, die vryspraak deur God as borsharnals, 15en die bereidheid om die evangelie van vrede te verkondig as skoene aan die voete. 16Daarby moet julle altyd geloof as ‘n skild in die hand hê, want daarmee sal julle die brandpyle van die Bose kan afweer. 17Sit verlossing as helm op en vat die swaard van die Gees, dit is die Woord van God.”
Johannes stel die Goddelikheid van Jesus baie duidelik: Johannes 1:1-5: “1In die begin was die Woord daar, en die Woord was by God, en die Woord was self God. 2Hy was reeds in die begin by God. 3Alles het deur Hom tot stand gekom: ja, nie ‘n enkele ding wat bestaan, het sonder Hom tot stand gekom nie. 4In Hom was daar lewe, en dié lewe was die lig vir die mense. 5Die lig skyn in die duisternis, die duisternis kon dit nie uitdoof nie.”
Hebreërs 4:12: “Die woord van God is lewend en kragtig. Dit is skerper as enige swaard met twee snykante en dring deur selfs tot die skeiding van siel en gees en van gewrigte en murg. Dit beoordeel die bedoelings en gedagtes van die hart.”
Op die eiland Patmos het die apostel Johannes die openbaring ontvang soos ons vandag in die boek Openbaring kan lees: Openbaring 1:16: “In sy regterhand het Hy sewe sterre gehad, en ‘n skerp swaard met twee sykante het uit sy mond uitgekom. Sy hele voorkoms was soos die son wat op sy helderste skyn.”
Johannes getuig in Johannes 16:30 watter invloed Jesus op Sy dissipels gehad het: 16:29-30: “29Sy dissipels sê toe: ‘Kyk, nou praat U reguit en gebruik nie beeldspraak nie. 30Nou weet ons dat U alles weet, en niemand hoef U vêrder uit te vra nie. Ons glo nou dat U van God gekom het.’”
4. Belangrik vir ons vandag

In sy boek: “The Case for Christ” (p.141) verwys Strobel na Dr Ben Witherington wat die vraag vra: Waarom is daar geen ander eerste-eeu Jood wat nie miljoene volgelinge het vandag nie? Waarom is daar nie ‘n Johannes die Doper beweging nie? Waarom, van alle eerste-eeuse mense, insluitend die Romeinse ryk, word Jesus steeds vandag aanbid terwyl andere weggekrummel het in die stof van die geskiedenis? Dit is omdat hierdie Jesus, die historiese Jesus, ook die lewende Here is. Dit is omdat Hy steeds teenwoordig is terwyl ander lankal verdwyn het.
Net voor Jesus in die hemel opgeneem is en die groot opdrag gegee het, bevestig Hy dat Hy oor alle mag beskik. Matteus getuig in Matteus 28:18: “Jesus kom toe nader en sê vir hulle: ‘Aan My is alle mag gegee in die hemel en op aarde.’”
Indien Jesus bevestig dat Hy God is en Hy sê Hy gaan die gelowiges kom haal om vir altyd by Hom in die Hemel te wees, kan ons dit maar glo.

Hierdie is nie ‘n klomp leuens nie. Die apostel Johannes getuig is volg:

1 Johannes 1:1-4: “1Van die begin af was Hy daar. Ons het Hom self gehoor; ons het Hom met ons eie oë gesien; ja, ons het Hom gesien en met ons hande aan Hom geraak. Hy is die Woord, die Lewe. 2Die Lewe het gekom; ons het Hom gesien en is getuie daarvan, en ons verkondig aan julle die Ewige Lewe wat by die Vader was en aan ons geopenbaar is. 3Hom wat ons gesien en gehoor het verkondig ons aan julle sodat julle aan ons gemeenskap deel kan hê. En die gemeenskap waaraan ons deel het, is die met die Vader en met Sy Seun, Jesus Christus. 4Dit skryf ons sodat ons blydskap volkome kan wees.”

Johannes 21 :24 : "Dit is die dissipel wat oor al hierdie dinge getuienis aflê en dit beskrywe het, en ons weet dat sy getuienis waar is."
Paulus gee vir ons die beste raad in 2 Tessalonisense 3:5: “Mag die Here julle gedagtes rig op die liefde van God en die volharding van Christus.” 

